13 декабря 2015 го́да. Неде́ля 28 по Пятидеся́тнице. Апо́стола Андре́я Первозва́нного. Глас 3.

13 декабря́ 2015 го́да. Неде́ля 28 по Пятидеся́тнице.  Апо́стола Андре́я Первозва́нного. Глас 3.
ВСЕНО́ЩНОЕ БДЕ́НИЕ. КАНОН
Песнь 1:

Канон Воскре́сный, глас 3: 
Хор:

Ирмос:

Во́ды дре́вле/ ма́нием Боже́ственным/ во еди́но со́нмище совокупи́вый/ и раздели́вый мо́ре Изра́ильтеским лю́дем,/ Сей Бог наш/ препросла́влен есть.// Тому́ Еди́ному пои́м, я́ко просла́вися.
Припев:

Сла́ва, Го́споди, свято́му Воскресе́нию Твоему́.
Тропарь:

И́же зе́млю осуди́в,/ престу́пльшему по́том изнести́ плода́ те́рние,/ от те́рния вене́ц из руки́ законопресту́пныя,/ Сей Бог наш, пло́тски прие́мый,// кля́тву разруши́л есть, я́ко просла́вися.
Припев:

Сла́ва, Го́споди, свято́му Воскресе́нию Твоему́.
Тропарь:

Победи́тель и Одоле́тель сме́рти,/ и́же сме́рти убоя́вся, яви́ся:/ стра́стную бо плоть одушевле́нную прие́м,/ Сей Бог наш, и бра́вся с мучи́телем,// вся совоскреси́, я́ко просла́вися.
Припев:

Пресвята́я Богоро́дице, спаси́ нас.
Богородичен:
И́стинную Богоро́дицу вси язы́цы сла́вят Тя, без се́мене ро́ждшую:/ соше́д бо во утро́бу освяще́нную Твою́,/ Сей Бог наш, Е́же по нам осуществова́ся,// Бог же и Челове́к из Тебе́ роди́ся.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Коле́но приклоня́ет вся́ко естество́ небе́сных, Де́во,/ вопло́щшемуся из Тебе́,// со земны́ми же достоле́пно преиспо́дняя, я́ко просла́вися. 
Припев:

Пресвята́я Богоро́дице, спаси́ нас.
Тропарь:

О примире́ний Я́же в Тебе́!/ Благи́х бо незави́стно Пода́тель,/ я́ко Бог Ду́ха Боже́ственнаго пода́вый нам,// плоть от Тебе́, Отрокови́це, прия́т, я́ко просла́вися.
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Смути́вшуюся мою́ ду́шу помышле́нии же и словесы́/ очи́сти все́льшеюся в тя, пропове́дниче Христо́в Андре́е, Боже́ственною благода́тию,// я́ко да чи́сте источу́ ти пе́ние досто́йное.
Припев:

Святы́й апо́столе Андре́е, моли́ Бо́га о нас.
Тропарь:

Честно́е, Предте́ча Христо́в, свои́х ученико́в верхо́внейшее,/ от непло́дове прозя́бший, из Де́вы ро́ждшемуся Христу́ препросла́вленному,// Андре́я, ра́дуяся, приведе́.
Припев:

Святы́й апо́столе Андре́е, моли́ Бо́га о нас.
Тропарь:

Жела́нием и любо́вию неукло́нною доброде́тели степе́ней наче́н/ и восхожде́нию при́сно поуча́яся,// от немощны́я си́лы к верхо́внейшей, Андре́е, си́ле дости́гл еси́.

Припев:

Пресвята́я Богоро́дице, спаси́ нас.
Богородичен:
Ра́дуйся, благода́ти исто́чниче;/ ра́дуйся, ле́ствице и две́ре Небе́сная;/ ра́дуйся, све́щниче, и ста́мно злата́я, и горо́ несеко́мая,// Я́же Жизнода́вца Христа́ ми́ру Ро́ждшая.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Тро́стию Ева́нгелиа из глубины́ ле́сти изъе́мь, Андре́е многопе́тый,/ ты улови́л еси́ лю́ди,/ я́ко обеща́ Христо́с, научи́вый тя челове́ки, я́ко ры́бы, лови́ти.
Припев:

Святы́й апо́столе Андре́е, моли́ Бо́га о нас.
Тропарь:

И́же ве́ры столп, седа́лище и́стинных догма́т Христо́вых, Андре́й Богодохнове́нный/ вся днесь призыва́ет земны́я концы́ пра́зднество ле́тное соста́вити,// стеце́мся у́бо, вси ве́рнии.


Сла́ва Отцу́ и Сы́ну и Свято́му Ду́ху.
Троичен:

Пребезнача́льныя Тро́ицы Еди́нице Пресу́щественней/ ве́рою покланя́юся, не разсеца́я Божества́,/ есть бо Единови́дна, Проста́, Неразде́льна,// совокупля́ю же сию́ Существо́м, Ли́цы же ве́рне разделя́ю.


И ны́не и при́сно и во ве́ки веко́в, ами́нь.
Богородичен:
Младе́нствует Бог из Де́вы и обновля́ет растле́вшияся из Ада́ма,/ разруша́ет же средосте́ние и вражды́ прегражде́ние пло́тию Свое́ю,// кля́тву благословля́ет прама́тернюю, из Пречи́стыя Ма́тере проше́д.
Катава́сия, глас 1:

Хор:

Христо́с ражда́ется – сла́вите,/ Христо́с с Небе́с – сря́щите./ Христо́с на земли́ – возноси́теся./ По́йте Го́сподеви, вся земля́,/ и весе́лием воспо́йте, лю́дие,// я́ко просла́вися.
Песнь 3:

Канон Воскре́сный, глас 3: 
Хор:

Ирмос:

И́же от несу́щих вся Приведы́й,/ Сло́вом созида́емая,/ соверша́емая Ду́хом,/ Вседержи́телю Вы́шний,// в любви́ Твое́й утверди́ мене́.
Припев:

Сла́ва, Го́споди, свято́му Воскресе́нию Твоему́.
Тропарь:

Кресто́м Твои́м постыде́ся нечести́вый,/ соде́ла бо я́му, ю́же ископа́, впаде́:/ смире́нных же вознесе́ся, Христе́, рог,// во Твое́м воскресе́нии.
Припев:

Сла́ва, Го́споди, свято́му Воскресе́нию Твоему́.
Тропарь:

Благоче́стия пропове́дание язы́ком,/ я́ко вода́ покры́ моря́, Человеколю́бче:// воскре́с бо от гро́ба, Тро́ический откры́л еси́ свет.
Припев:

Пресвята́я Богоро́дице, спаси́ нас.
Богородичен:
Пресла́вная глаго́лана бы́ша о Тебе́,/ Гра́де Одушевле́нный при́сно Ца́рствующаго:// Тобо́ю бо, Влады́чице, су́щим на земли́ Бог спожи́л есть.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Жезл из ко́рене Иессе́ова, проро́чески прозя́бши Де́ва,/ цвет Тя, Христе́, возсия́ нам:// Свят еси́, Го́споди. 
Припев:

Пресвята́я Богоро́дице, спаси́ нас.
Тропарь:

Да Боже́ственному прича́стию земноро́дныя соде́лаеши,/ от Де́вы плоть на́шу Ты, обнища́л еси́, прие́м:// Свят еси́, Го́споди.
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Прите́кл еси́, жа́ждею не зван, Андре́е,/ но самово́льне жи́зни ко исто́чнику, я́коже еле́нь,/ и всем, сего́ обре́т, пропове́дал еси́,// и, пив, напои́л еси́ нетле́ния вода́ми иста́явшия жа́ждею концы́.
Припев:

Святы́й апо́столе Андре́е, моли́ Бо́га о нас.
Тропарь:

Уве́дев есте́ственныя зако́ны, Андре́е досточу́дне,/ и о́бщника сро́дника прия́л еси́, вопия́:/ обрето́хом жела́емаго и путесотвори́вшаго пло́ти рожде́ние,// ска́зал еси́ ра́зум духо́вный.
Припев:

Святы́й апо́столе Андре́е, моли́ Бо́га о нас.
Тропарь:

Мре́жею сло́ва из глубины́ пре́лести улови́л еси́ слове́сныя ры́бы, апо́столе,/ и трапе́зе Христо́вей снедь чи́стую прине́сл еси́,// просвеще́нныя благода́ти Я́вльшагося в подо́бии пло́ти.
Припев:

Пресвята́я Богоро́дице, спаси́ нас.
Богородичен:
Бо́га заче́нши во утро́бе, Де́во, Ду́хом всесвяты́м,/ пребыла́ еси́ неопа́льна,/ поне́же Тя купина́, законополо́жнику Моисе́ю пали́му,// несожже́нна я́ве предвозвести́, огнь прии́мшую нестерпи́мый.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Сло́вом призыва́ющему, - гряди́ во след Мене́, - Христу́ а́бие после́дова со Андре́ем и Ки́фа,/ роди́теля оста́вивше, и ладию́, и мре́жи,// я́ко ве́ры предусмотри́телие.
Припев:

Святы́й апо́столе Андре́е, моли́ Бо́га о нас.
Тропарь:

Ка́пища претвори́в в хра́мы Бо́жия, всече́стне,/ освяти́л еси́ в них сы́ны Креще́ния,// я́же благода́ть обнови́ водо́ю и Ду́хом.


Сла́ва Отцу́ и Сы́ну и Свято́му Ду́ху.
Троичен:

В Тро́ице Еди́ну Си́лу правосла́вне вси воспои́м,/ - Безнача́льнаго, Несозда́ннаго Бо́га, Единосу́щнаго,/ Сопресто́льнаго, Триипоста́снаго, Трисо́лнечнаго,// - Сию́ воспева́юще.


И ны́не и при́сно и во ве́ки веко́в, ами́нь.
Богородичен:
Вся́ка у́бо ма́ти, ча́до ро́ждши, не ктому́ де́вствовати мо́жет,/ Ты же, ро́ждши Христа́, Де́во Ма́ти,// пребыла́ еси́, млекопита́ющи Жи́знь на́шу и чиста́ пребы́вши.
Катава́сия, глас 1:

Хор:

Пре́жде век от Отца́ рожде́нному нетле́нно Сы́ну/ и в после́дняя от Де́вы/ воплоще́нному безсе́менно,/ Христу́ Бо́гу возопии́м:/ вознесы́й рог наш,// свят еси́, Го́споди.
Ектения́ ма́лая…
Конда́к апо́стола Андре́я, глас 2, подо́бен: "В моли́твах":



Му́жества тезоимени́таго Богоглаго́льника/ и Це́ркве возсле́дователя верхо́внаго,/ Петро́ва сро́дника восхва́лим,/ зане́ я́коже дре́вле сему́ и ны́не нам воззва́:// прииди́те, обрето́хом Жела́емаго.
И́кос:



Дре́вле у́бо Дави́д востяга́ет гре́шнаго, я́ко мене́,/ пове́дати Бо́жия благосло́вне оправда́ния,/ оба́че к ве́ре учи́т па́ки/ и слеза́ми мно́жайшими изглаго́льствует:/ днесь бо глас Его́ а́ще услы́шите,/ серде́ц не ожесточи́те, я́ко не́когда Изра́иль преогорчи́./ Наво́дит же про́чее во псалме́:/ Го́сподеви вся земля́ воспо́йте,// прииди́те, обрето́хом Жела́емаго. 
Седа́лен апо́стола Андре́я,  глас 8, подо́бен:"Прему́дрости":


Я́ко первозва́ннаго всех ученико́в, и самови́дца Сло́ва, и служи́теля,/ Андре́е апо́столе, по до́лгу чтим тя,/ А́гнцу бо, взе́млющему грехи́ ми́ра,/ несомне́нною ве́рою те́пле после́довал еси́,/ отону́дуже и стра́сти Его́ о́бщник показа́лся еси́,/ пло́тию претерпе́вшаго нас ра́ди во́льно сме́рть./ Сего́ ра́ди вопие́м ти:/ моли́ся Христу́ Бо́гу грехо́в оставле́ние пода́ти// пра́зднующим любо́вию святу́ю па́мять твою́. 


Сла́ва Отцу́ и Сы́ну и Свято́му Ду́ху.

Друго́й седа́лен апо́стола Андре́я,  глас 8, подо́бен:"Прему́дрости":



И́дольския свире́пства низложи́в,/ Спа́совы стра́сти вожделе́в, Андре́е блаже́нне, показа́лся еси́ апо́стол,/ с небесе́ всем точа́ чудеса́, и язы́ков был еси́, всеблаже́нне, учи́тель./ Тем твою́ па́мять досто́йно чту́ще, в пе́снех сла́вим и ве́рно велича́ем, Госпо́день апо́столе,/ моли́ся Христу́ Бо́гу грехо́в оставле́ние дарова́ти// пра́зднующим любо́вию святу́ю па́мять твою́.


И ны́не и при́сно и во ве́ки веко́в, ами́нь.

Богоро́дичен из Мине́и, глaс 8:


Ра́дуйся, престо́ле огнезра́чный Бо́жий;/ ра́дуйся, Отрокови́це, седа́лище ца́рское, о́дре упещреннопостла́нный,/ златопорфи́рный черто́же, хлами́до червленоша́рная,/ украше́нный хра́ме, молниено́сная колесни́це, свети́льниче многосве́тлый;/ ра́дуйся, Богоро́дице, двонадесятосте́нный гра́де, и дверь златокова́нная,/ и черто́же светообра́зный, светлопозлаще́нная трапе́зо, Богоукраше́нная ски́ние;/ ра́дуйся, сла́вная Неве́сто солнцека́плющая;// ра́дуйся, еди́на души́ моея́ благоле́пие.
Песнь 4:

Канон Воскре́сный, глас 3: 
Хор:

Ирмос:

Положи́л еси́ к нам тве́рдую любо́вь, Го́споди,/ Единоро́днаго бо Твоего́ Сы́на за ны на смерть дал еси́./ Те́мже Ти зове́м, благодаря́ще:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Я́звы, Христе́, и ра́ны ми́лостивно подъя́л еси́,/ доса́ду по лани́тома ударе́ний терпя́, и долготерпели́вне оплева́ния нося́,/ и́миже соде́лал еси́ мне Спасе́ние:// сла́ва си́ле Твое́й, Го́споди.
Припев:

Сла́ва, Го́споди, свято́му Воскресе́нию Твоему́.
Тропарь:

Те́лом сме́ртным, Животе́, сме́рти причасти́лся еси́,/ стра́сти ра́ди ни́щих, и воздыха́ния убо́гих Твои́х,/ и растли́в тле́ющаго, Препросла́вленне,// всех совоскреси́л еси́, я́ко просла́вися.
Припев:

Пресвята́я Богоро́дице, спаси́ нас.
Богородичен:
Помяни́, Христе́, е́же стяжа́л еси́ ста́до стра́стию Твое́ю:/ Препросла́вленныя Твоея́ Ма́тере ми́лостивныя мольбы́ прие́м,/ и посети́в озло́бленное,// изба́ви си́лою Твое́ю, Го́споди.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

И́же поста́вивый го́ры, Влады́ко, ме́рилом Боже́ственнаго ра́зума,/ отсече́н еси́ от Де́вы Ка́мень, кроме́ рук:// си́ле Твое́й сла́ва, Человеколю́бче. 
Припев:

Пресвята́я Богоро́дице, спаси́ нас.
Тропарь:

Неду́гующее исцели́л еси́ на́ше естество́, Влады́ко,/ скоре́йшую из Де́вы сию́ соедини́в цельбу́,// Твое́ Пречи́стое, Сло́ве, Божество́. 
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Бже́ственная, истреби́тельная го́ршаго вседе́тельнаго и светоза́рнаго Ду́ха си́ла,/ в тя, Андре́е, все́льшися Боголе́пне,// о́гненнаго язы́ка во о́бразе, неизрече́нных показа́ тя пропове́дника.
Припев:

Святы́й апо́столе Андре́е, моли́ Бо́га о нас.
Тропарь:

Не ору́жия ко мще́нию взя́ше плотска́я/ и к низверже́нию кре́пких тверды́нь вра́жиих, Андре́й всечестны́й,// но, Христо́м огради́вся, принесе́, плени́в, язы́ки в послуша́ние.
Припев:

Святы́й апо́столе Андре́е, моли́ Бо́га о нас.
Тропарь:

Го́ру тя, ка́плющую разу́мное весе́лие,/ преесте́ственный Бог, осуществи́выйся е́же о нас, Андре́е, яви́,// го́ры го́рькия де́монскаго возноше́ния потребля́ющую си́лою Ду́ха.
Припев:

Пресвята́я Богоро́дице, спаси́ нас.
Богородичен:
Пое́м ве́лие и стра́шное Твое́ та́инство,/ преми́рных бо утаи́вся чинонача́лий,/ на Тя при́сно Сый сни́де, я́ко дождь на руно́, Всепе́тая,// на спасе́ние на́ше и обновле́ние.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Мре́жи твоя́ пове́рг и взем Крест, путе́м после́довал еси́ зову́щему Христу́/ и, мре́жу Ду́ха распросте́р, вме́сто рыб челове́ки ло́виши.// Сла́ва да́вшему ти Ду́ху.
Припев:

Святы́й апо́столе Андре́е, моли́ Бо́га о нас.
Тропарь:

Ду́ха пла́мень язы́ком прии́м,/ был еси́, апо́столе, Богоприя́тен муж,/ небе́сныя красоты́ обходя́, и я́же в тех у́мная познава́я добро́ты,// и нам открыва́яй сия́.


Сла́ва Отцу́ и Сы́ну и Свято́му Ду́ху.
Троичен:

Тро́ицу во Еди́нице воспои́м, ве́рнии,/ во Еди́ном Божестве́ Отца́, и Сы́на, и Ду́ха Боже́ственнаго,/ Существо́ Еди́но и Естество́ Неразде́льне, Неразлу́чне, Неча́стне:// Еди́н бо в Трех Ли́цех Бог.


И ны́не и при́сно и во ве́ки веко́в, ами́нь.
Богородичен:
Еди́наго от Тро́ицы неизрече́нно во чре́ве заче́нши,/ родила́ еси́ нетле́нно я́ко Сы́на,/ и Тро́ица у́бо прило́га отню́д не возыме́,// и чиста́, я́коже бе и пре́жде рождества́, цела́, Богома́ти, пребы́вши.
Катава́сия, глас 1:

Хор:

Жезл из ко́рене Иессе́ева/ и цвет от него́, Христе́,/ от Де́вы прозя́бл еси́,/ из горы́, Хва́льный, приосене́нныя ча́щи,/ прише́л еси́, вопло́щся от Неискусому́жныя,/ Невеще́ственный и Бо́же:// сла́ва си́ле Твое́й, Го́споди.
Песнь 5:

Канон Воскре́сный, глас 3: 
Хор:

Ирмос:

К Тебе́ у́треннюю, всех Творцу́,/ преиму́щему всяк ум ми́рови,/ зане́ свет повеле́ния Твоя́,// в ни́хже наста́ви мя.
Припев:

Сла́ва, Го́споди, свято́му Воскресе́нию Твоему́.
Тропарь:

Судии́ непра́ведному,/ евре́йскою за́вистию пре́дан быв, Всеви́дче,/ и всей пра́ведне судя́й земли́,// Ада́ма дре́вняго изба́вил еси́ осужде́ния.
Припев:

Сла́ва, Го́споди, свято́му Воскресе́нию Твоему́.
Тропарь:

Твой мир це́рквам Твои́м, Христе́,/ непобеди́мою си́лою Креста́ Твоего́,// из ме́ртвых воскресы́й, пода́ждь, и спаси́ ду́ши на́ша.
Припев:

Пресвята́я Богоро́дице, спаси́ нас.
Богородичен:
Ски́ния Свята́я, и простра́ннейши небе́с,/ я́ко И́же во всей тва́ри Невмести́маго Сло́ва Бо́жия прие́мши,// Еди́на яви́лася еси́, Присноде́во.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Сло́во Бо́жие Сын Твой, Де́во,/ Соде́тель Ада́ма первозда́ннаго,/ не созда́ние, а́ще и плоть одушевле́ну// Себе́ из Тебе́ созда́л есть. 
Припев:

Пресвята́я Богоро́дице, спаси́ нас.
Тропарь:

Ра́вен Отцу́ Сын Твой, Де́во,/ Сло́во Бо́жие, Ипоста́сь соверше́нна во двою́ естеству́,// Иису́с Госпо́дь, Бог соверше́н и Челове́к.
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Восприя́л еси́, Его́же вожделе́л еси́, Андре́е апо́столе,/ в нетле́нных с Ним обита́в селе́ниих,/ трудо́в твои́х снопы́ пожа́в досто́йно,// те́мже тя пе́сньми сла́вим.
Припев:

Святы́й апо́столе Андре́е, моли́ Бо́га о нас.
Тропарь:

Возлюби́л еси́ Влады́ку/ и Того́ во след бы́стро поте́кл еси́, стопа́ми Его́ к жи́зни наставля́емь// и страсте́й Того́ нелжи́во, прече́стне Андре́е, да́же до сме́рти подража́я.
Припев:

Святы́й апо́столе Андре́е, моли́ Бо́га о нас.
Тропарь:

Напря́г тя, я́ко стрелу́ си́льну, блаже́нне, испусти́ в весь мир Госпо́дь,// ураня́я де́моны и злоче́стием уя́звленныя челове́ки врачу́я.
Припев:

Пресвята́я Богоро́дице, спаси́ нас.
Богородичен:
Веселя́тся Небе́сныя си́лы, зря́ще Тя,/ ра́дуются с ни́ми и челове́ческая собра́ния,// Рождество́м бо Твои́м соедини́шася, Де́во Богоро́дице, Тя досто́йно сла́вяще.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Вожделе́вый Креста́, Христо́в ученииче́,/ получи́л еси́ кресто́м твои́м Нетле́нное Ца́рство,/ к нему́же вся привле́кл еси́ Кресто́м Боготаи́нники,// насле́дство подая́й Богосло́вом того́.
Припев:

Святы́й апо́столе Андре́е, моли́ Бо́га о нас.
Тропарь:

Поиска́л еси́ Христа́, и́стинно Живота́,/ и, взыска́в, пе́рвый обре́л еси́,/ обре́т же, та́йне прия́л еси́,// и прие́м Сего́ в само́м да́вшем, и был еси́ сокро́вище жи́зни нетле́нныя.


Сла́ва Отцу́ и Сы́ну и Свято́му Ду́ху.
Троичен:

Отца́ и Сы́на и Ду́ха - Бо́га,/ Неразде́льную Тро́ицу, Триипоста́сное Ца́рство просла́вим согла́сно, ве́рнии,// безпреста́нными Богосло́вии, Сию́ ве́рно песносло́вяще.


И ны́не и при́сно и во ве́ки веко́в, ами́нь.
Богородичен:
Родила́ еси́ Свет, не ве́дущи ка́ко,/ всесве́тлый све́щниче Со́лнца светонося́щая,/ и была́ еси́ невеще́ственнаго Све́та но́вое прия́телище,// точа́щее всей земли́ Богозна́ния зари́.
Катава́сия, глас 1:

Хор:

Бог сый ми́ра, Оте́ц щедро́т,/ Вели́каго Сове́та Твоего́ А́нгела,/ мир подава́юща, посла́л еси́ нам:/ тем, Богоразу́мия к све́ту наста́вльшеся,/ от но́щи у́тренююще,// славосло́вим Тя, Человеколю́бче.
Песнь 6:

Канон Воскре́сный, глас 3: 
Хор:

Ирмос:

Бе́здна после́дняя грехо́в обы́де мя,/ и исчеза́ет дух мой;/ но простры́й, Влады́ко, высо́кую Твою́ мы́шцу,// я́ко Петра́, мя, Упра́вителю, спаси́.
Припев:

Сла́ва, Го́споди, свято́му Воскресе́нию Твоему́.
Тропарь:

Бе́здна ми́лости и щедро́т обы́де мя,/ благоутро́бным сни́тием Твои́м:/ вопло́щься бо, Влады́ко,// и быв в ра́бии зра́це, обожи́л еси́, с Собо́ю сопросла́вив.
Припев:

Сла́ва, Го́споди, свято́му Воскресе́нию Твоему́.
Тропарь:

Умерщвле́ние подъя́т умертви́тель,/ умерщвле́наго оживле́нно ви́дя:/ Твоего́ воскресе́ния си́и суть, Христе́, о́бразы,// и стра́сти Твоея́ пречи́стыя победи́тельная.
Припев:

Пресвята́я Богоро́дице, спаси́ нас.
Богородичен:
Пречи́стая, я́же Еди́на Созда́телю и челове́ком, па́че ума́ исхода́таившая,// Сы́на Твоего́ ми́лостива прегре́шшым рабо́м Твои́м, и побо́рника бы́ти, помоли́ся.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Вообража́ется е́же по нам, от Нетле́нныя Де́вы,/ И́же о́бразом неразлу́чный, о́бразом быв и ве́щию,// не прело́жся Божество́м Челове́к. 
Припев:

Пресвята́я Богоро́дице, спаси́ нас.
Тропарь:

Бе́здны грехо́в, и бу́ри страсте́й, Пречи́стая, изба́ви мя:/ еси́ бо приста́нище, и бе́здна чуде́с,// ве́рою притека́ющим к Тебе́.
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Мо́ре жите́йское препла́вая в ладии́ теле́сней,/ вся́ческая пра́вящаго Христа́ обре́л еси́ ко́рмчия, всеблаже́нне,/ и к Нему́, ра́дуяся, приста́л еси́, Андре́е всече́стне.
Припев:

Святы́й апо́столе Андре́е, моли́ Бо́га о нас.
Тропарь:

Ду́хи сло́вом прогоня́ются,/ неду́зи бе́гают, душе́вных же страсте́й мно́жество дале́че от неду́жных отгоня́ются// да́нною тебе́ от Бо́га, Андре́е, благода́тию.
Припев:

Святы́й апо́столе Андре́е, моли́ Бо́га о нас.
Тропарь:

Я́ко волна́ ти́хая, кро́тким ду́хом дви́жимь, блаже́нне,/ изсуши́л еси́ моря́ лука́вая многобо́жия Боже́ственными струя́ми// и ре́ки Богозна́ния всем источи́л еси́.
Припев:

Пресвята́я Богоро́дице, спаси́ нас.
Богородичен:
Веселя́тся о Тебе́, Де́во Пречи́стая, ро́да на́шего пра́отцы,/ Еде́м восприе́мше Тобо́ю, его́же преступле́нием погуби́ша,// Ты бо Чи́стая и пре́жде Рождества́ и по Рождестве́ еси́.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

И́же из Вифсаи́ды изводи́мый,/ нас пра́здновати созыва́ет,// торжество́ свое́ предложи́в нам изря́дства боре́ний свои́х.
Припев:

Святы́й апо́столе Андре́е, моли́ Бо́га о нас.
Тропарь:

Худо́жеством ры́барь, ве́рою же учени́к,/ я́ко глубину́ испыту́я сердца́ ве́рных,// у́дицу низпуща́ет сло́ва и уловля́ет нас.


Сла́ва Отцу́ и Сы́ну и Свято́му Ду́ху.
Троичен:

Отцу́ и Сы́ну и Ду́ху Пра́вому поклони́мся, ве́рнии,/ - Триипоста́сному Естеству́ Неразде́льному, - вопию́ще:// сла́ва в Тро́ице Бо́гу.


И ны́не и при́сно и во ве́ки веко́в, ами́нь.
Богородичен:
Благоволе́нием Отца́ воплоти́ся Сын,/ Ду́хом Бо́жиим во утро́бе Твое́й, Чи́стая,// и спасе́ пре́жний о́браз, Богороди́тельнице, я́ве.
Катава́сия, глас 1:

Хор:

Из утро́бы Ио́ну младе́нца изблева́ морски́й зверь,/ якова́ прия́т,/ в Де́ву же все́льшееся Сло́во/ и плоть прие́мшее про́йде сохра́ншее нетле́нну./ Его́же бо не пострада́ истле́ния,// Ро́ждшую сохрани́ неврежде́нну.
Ектения́ ма́лая…
Конда́к воскре́сный, глас 3, подо́бен:  "Де́ва днесь":



Воскре́сл еси́ днесь из гро́ба, Ще́дре,/ и нас возве́л еси́ от врат сме́ртных;/ днесь Ада́м лику́ет, и ра́дуется Е́ва,/ вку́пе же и проро́цы с патриа́рхи воспева́ют непреста́нно// Боже́ственную держа́ву вла́сти Твоея́.
И́кос: 



Не́бо и земля́ днесь да ликовству́ют,/ и Христа́ Бо́га единому́дренно да воспева́ют,/ я́ко у́зники от гробо́в воскреси́./ Сра́дуется вся тварь,/ принося́щи досто́йныя пе́сни Созда́телю всех,/ и Изба́вителю на́шему:/ я́ко челове́ки из а́да днесь, я́ко Жизнода́тель, совозве́д,/ на небеса́ совозвыша́ет,/ и низлага́ет вра́жия возноше́ния,/ и врата́ а́дова сокруша́ет/ Боже́ственною держа́вою вла́сти Своея́.
Песнь 7:

Канон Воскре́сный, глас 3: 
Хор:

Ирмос:

Я́коже дре́вле/ благочести́выя три о́троки ороси́л еси́/ в пла́мени халде́йстем,/ све́тлым Божества́ огне́м/ и нас озари́,/ благослове́н еси́, взыва́ющия,// Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Раздра́ся церко́вная све́тлая катапета́сма, в распя́тии Соде́теля,/ сокрове́нную в Писа́нии явля́ющи ве́рным и́стину,// благослове́н еси́, зову́щим, Бо́же оте́ц на́ших.
Припев:

Сла́ва, Го́споди, свято́му Воскресе́нию Твоему́.
Тропарь:

Прободе́нным Твои́м ре́бром,/ ка́плями Богото́чныя Животворя́щия Кро́ве, Христе́,/ смотри́тельно ка́плющия на зе́млю,/ су́щих от земли́ возсозда́л еси́,// благослове́н еси́, зову́щих, Бо́же оте́ц на́ших.
Припев:

Пресвята́я Тро́ице, Бо́же наш, сла́ва Тебе.
Тро́ичен:

Ду́ха Блага́го со Отце́м просла́вим, и с Сы́ном Единоро́дным,/ Еди́но в Трие́х ве́рнии чту́ще Нача́ло, и Еди́но Божество́:// благослове́н еси́, зову́ще, Бо́же оте́ц на́ших.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

И́же сла́вы Госпо́дь, и держа́й го́рния си́лы,/ И́же со Отце́м седя́й, де́вственныма рука́ма носи́мь:/ благослове́н еси́, Го́споди, Бо́же оте́ц на́ших. 
Припев:

Пресвята́я Богоро́дице, спаси́ нас.
Тропарь:

Я́ра смерть, но сию́ Тебе́ бесе́довавшую погуби́л еси́,/ от Де́вы Богоипоста́сная плоть быв:// благослове́н еси́, Го́споди, Бо́же оте́ц на́ших.

Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Нелжи́во я́вственно испо́лнися обеща́ние Твое́, Христе́,/ бу́ри бо учени́к Твой Боже́ственейший,/ сло́вом запреща́я, на кро́ткую тишину́ преложи́,// хва́льный отце́в Бо́же и препросла́вленный.
Припев:

Святы́й апо́столе Андре́е, моли́ Бо́га о нас.
Тропарь:

На у́мную Сио́на, апо́столе, взы́ти го́ру повеле́н,/ спасе́ния же прии́м ча́шу,/ ра́дуяся, подае́ши, преходя́ сме́ртию к Боже́ственней жи́зни,// хва́льнаго отце́в Бо́га и препросла́вленнаго.
Припев:

Святы́й апо́столе Андре́е, моли́ Бо́га о нас.
Тропарь:

Тя слове́сную реку́ показа́ Боже́ственная вода́ жи́зни,/ преле́стныя ре́ки пото́ки изсуша́ющую, блаже́нне, пропове́дания/ и вопию́щия напая́ющую:// хва́льный отце́в Бо́же и препросла́вленный.
Припев:

Пресвята́я Богоро́дице, спаси́ нас.
Богородичен:
Тя Иа́ков, Богоро́дице, ле́ствицу проро́чески разуме́,/ Тобо́ю бо на земли́ Превыша́емый яви́ся челове́ком и поживе́, я́коже благоволи́:// хва́льный отце́в Бог и препросла́вленный.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Всесвята́го Ду́ха огнь, соше́дый свы́ше, апо́столе Христо́в,/ язы́ки но́вы, и́миже никогда́ же веща́л еси́ ми́ра конце́м,// повеле́ тебе́ глаго́лати вели́чия Его́.
Припев:

Святы́й апо́столе Андре́е, моли́ Бо́га о нас.
Тропарь:

Преудивля́ет вся́ку мысль про́поведь,/ ю́же воструби́сте земли́, таи́нницы Христо́вы и зри́теле вы́шних,// я́ко еди́ни двана́десяте, тьмы земли́ просвети́сте.


Сла́ва Отцу́ и Сы́ну и Свято́му Ду́ху.
Троичен:

Тро́ически воспои́м, ве́рнии,/ сла́вяще Безнача́льнаго Отца́ и Сы́на и Ду́ха Пра́ваго,/ - Еди́нственное Существо́ Еди́но, - Ю́же трегу́бо да воспои́м:// Свят, Свят, Свят еси́ во ве́ки, ами́нь.


И ны́не и при́сно и во ве́ки веко́в, ами́нь.
Богородичен:
Я́ко от Тро́ицы Еди́наго Тя, Христе́, сла́вим,/ я́ко из Де́вы воплоти́выйся кроме́ враще́ния,/ челове́чески вся поне́сл еси́, не отступи́в Естества́ Оте́ческаго, Иису́се,// а́ще и соедини́лся еси́ нам.
Катава́сия, глас 1:

Хор:

О́троцы, благоче́стию совоспита́ни,/ злочести́ваго веле́ния небре́гше,/ о́гненнаго преще́ния не убоя́шася,/ но, посреде́ пла́мени стоя́ще, поя́ху:// отце́в Бо́же, благослове́н еси́.
Песнь 8:

Канон Воскре́сный, глас 3: 
Хор:

Ирмос:

Нестерпи́мому огню́ соедини́вшеся,/ Богоче́стия предстоя́ще, ю́ноши,/ пла́менем же неврежде́ни,/ Боже́ственную песнь поя́ху:/ благослови́те, вся дела́ Госпо́дня, Го́спода// и превозноси́те во вся ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Раздра́ся церко́вная све́тлость,/ егда́ крест Твой водрузи́ся на ло́бнем,/ и тварь преклоня́шеся стра́хом, воспева́ющи:/ благослови́те вся дела́ Госпо́дня, Го́спода,// по́йте и превозноси́те Его́ во ве́ки.
Припев:

Сла́ва, Го́споди, свято́му Воскресе́нию Твоему́.
Тропарь:

Воскре́сл еси́ Христе́ из гро́ба,/ и па́дшаго прельще́нием, дре́вом испра́вил еси́ Боже́ственною си́лою, зову́ща и глаго́люща:/ благослови́те вся дела́ Госпо́дня, Го́спода,// по́йте и превозноси́те Его́ во ве́к.
Припев:

Пресвята́я Богоро́дице, спаси́ нас.
Богородичен:
Храм Бо́жий яви́лася еси́ Вмести́лище одушевле́нное, и Ковче́г:/ Творца́ бо челове́ком, Богороди́тельнице Пречи́стая, примири́ла еси́,/ и досто́йно вся дела́ пое́м Тя,// и превозно́сим во вся ве́ки.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Чи́ны у́мныя, я́ко Ма́ти, превозшла́ еси́,/ и близ Бо́га бы́вши:/ благослови́м, Благослове́нная Де́во, рождество́ Твое́,// и превозно́сим во вся ве́ки. 
Припев:

Пресвята́я Богоро́дице, спаси́ нас.
Тропарь:

Добро́ту есте́ственную, красне́йшу/ показа́ла еси́, облистава́ющую плоть Божества́./ Благослови́м, Благослове́нная Де́во, рождество́ Твое́,// и превозно́сим во вся ве́ки.
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Светоно́сная и веселотво́рная луча́ врачева́ний, Андре́е, Христо́в апо́столе,/ осиява́ет нас Боже́ственная па́мять твоя́, вопию́щих:// вся дела́ Госпо́дня, Го́спода по́йте и превозноси́те во вся ве́ки.
Припев:

Святы́й апо́столе Андре́е, моли́ Бо́га о нас.
Тропарь:

Челове́ческое естество́ получи́в, того́ превозше́л еси́ зако́ны,/ и ко А́нгельстей преше́л еси́ ски́нии, Андре́е апо́столе, и зове́ши:// вся дела́ Госпо́дня, Го́спода по́йте и превозноси́те во вся ве́ки.
Припев:

Святы́й апо́столе Андре́е, моли́ Бо́га о нас.
Тропарь:

Е́же с высоты́ Ду́ха Бо́жия дохнове́ние тя пре́жде о́гненно просвети́,/ ри́тора, Богоглаго́ливе, показу́ет те́пла, вопию́ща, апо́столе, Христу́ твоему́:// вся дела́ Госпо́дня, Го́спода по́йте и превозноси́те во вся ве́ки.
Припев:

Пресвята́я Богоро́дице, спаси́ нас.
Богородичен:
Ра́дуйся, престо́ле сла́вы Бо́жия, ра́дуйся, ве́рных стено́,/ Е́юже Свет су́щим во тьме возсия́, - Христо́с, Тебе́ блажа́щим и вопию́щим:// вся дела́ Госпо́дня, Го́спода по́йте и превозноси́те Его́ во ве́ки.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Худо́жеством ры́барства из мо́ря улови́л еси́ ры́бы, всему́дре,/ ны́не же ве́рою челове́ки ло́виши Христу́ от ле́сти вра́жия,// глубина́ бо бе лесть иногда́, погружа́ющая язы́ки бу́рею неве́дения.
Припев:

Святы́й апо́столе Андре́е, моли́ Бо́га о нас.
Тропарь:

У́мную жития́ нево́лненно преплы́л еси́ глубину́, апо́столе,/ прелете́в ве́трилом Ду́ха, ве́рою Христо́вою.// Те́мже и в приста́нище жи́зни дости́гл еси́, ра́дуяся, во вся ве́ки.


Благослови́м Отца́, и Сы́на, и Свята́го Ду́ха, Го́спода.
Троичен:

Трисве́тлую Еди́ницу и Тро́ицу Сопресто́льную/ возславосло́вим неразделя́юще, соединя́юще же Ю соесте́ственно,// я́ко Еди́но и́стинно Существо́, соедине́нно в Ли́цех Трех не слива́емо.


И ны́не и при́сно и во ве́ки веко́в, ами́нь.
Богородичен:
Су́ща от Тро́ицы Еди́наго заче́нши, родила́ еси́,/ воплоще́ннаго из Тебе́ и обновля́ющаго зако́ны естества́ Рождество́м Твои́м, Чи́стая,// Того́ о нас я́ко Бо́га при́сно моля́щи не преста́й, Богоро́дице.
Катава́сия, глас 1:

Хор:

Хва́лим, благослови́м, покланя́емся Го́сподеви, пою́ще и превознося́ще во вся ве́ки.


Чу́да преесте́ственнаго/ росода́тельная изобрази́ пещь о́браз:/ не бо, я́же прия́т, пали́т ю́ныя,/ я́ко ниже́ огнь Божества́ Де́вы,/ в Ню́же вни́де утро́бу./ Тем воспева́юще, воспое́м:/ да благослови́т тварь вся Го́спода// и превозно́сит во вся ве́ки.
Диакон: 

Богоро́дицу и Ма́терь Све́та в пе́снех возвели́чим.
Песнь Пресвято́й Богоро́дицы:
Хор:

Вели́чит душа́ Моя́ Го́спода,/ и возра́довася дух Мой о Бо́зе Спа́се Мое́м.



Честне́йшую Херуви́м/ и Сла́внейшую без сравне́ния Серафи́м,/ без истле́ния Бо́га Сло́ва ро́ждшую,/ су́щую Богоро́дицу, Тя велича́ем.


Я́ко призре́ на смире́ние рабы́ Своея́,/ се бо от ны́не ублажа́т Мя вси ро́ди.



Честне́йшую...



Я́ко сотвори́ Мне вели́чие Си́льный,/ и свя́то И́мя Его́, и ми́лость Его́ в ро́ды родо́в боя́щимся Его́.



Честне́йшую...



Сотвори́ держа́ву мы́шцею Свое́ю,/ расточи́ го́рдыя мы́слию се́рдца их. 



Честне́йшую...



Низложи́ си́льныя со престо́л, и вознесе́ смире́нныя;/ а́лчущия испо́лни благ, и богатя́щияся отпусти́ тщи.



Честне́йшую...



Восприя́т Изра́иля о́трока Своего́, помяну́ти ми́лости,/ я́коже глаго́ла ко отце́м на́шим, Авраа́му и се́мени его́, да́же до ве́ка.



Честне́йшую...
Песнь 9:

Канон Воскре́сный, глас 3: 
Хор:

Ирмос:

Но́вое чу́до и Боголе́пное:/ деви́ческую бо дверь затворе́нную/ я́ве прохо́дит Госпо́дь,/ наг во вхо́де,/ и плотоно́сец яви́ся во исхо́де Бог,/ и пребыва́ет дверь затворе́на./ Сию́ неизрече́нно// я́ко Богома́терь, велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Стра́шно есть зре́ти Тебе́, Творца́/ на дре́ве воздви́жена, Сло́ве Бо́жий,/ пло́тски же стра́ждуща Бо́га за рабы́,/ и во гро́бе бездыха́нна лежа́ща,/ ме́ртвыя же из а́да разреши́вша:// те́мже Тя, Христе́, я́ко Всеси́льна, велича́ем.
Припев:

Сла́ва, Го́споди, свято́му Воскресе́нию Твоему́.
Тропарь:

Из тли сме́ртныя спасл еси́, Христе́, пра́отцы,/ положе́н быв во гро́бе мертв,/ и живо́т процве́л еси́, ме́ртвыя воскреси́в,/ руководи́в естество́ челове́ческое ко све́ту,/ и в Боже́ственное обле́к нетле́ние.// Те́мже исто́чника Тя све́та при́сно жива́го велича́ем.
Припев:

Пресвята́я Богоро́дице, спаси́ нас.
Богородичен:
Храм и Престо́л яви́лася еси́ Бо́жий,/ во́ньже всели́ся И́же в вы́шних сый,/ рожде́йся неискусому́жно, Всечи́стая,/ пло́ти Твоея́ не отве́рз вся́чески врата́./ Те́мже непреста́нными, Чи́стая, моли́твами Твои́ми,// язы́ки ва́рварския ско́ро до конца́ покори́.
Кано́н Богоро́дицы, глас 3: 
Припев:

Пресвята́я Богоро́дице, спаси́ нас.
Тропарь:

Сы́тость Твои́х похва́л, Де́во,/ благочести́вым ве́рным отню́д не быва́ет:/ жела́нием бо жела́ние при́сно Боже́ственное, и Духо́вное прие́млюще,// я́ко Ма́терь Бо́жию, велича́ем. 

Припев:

Пресвята́я Богоро́дице, спаси́ нас.
Тропарь:

Положи́л еси́ нам непосты́дную Моли́твенницу,/ Тебе́ ро́ждшую, Христе́./ Тоя́ мольба́ми Ми́лостива подае́ши нам Ду́ха, Пода́теля бла́гости,// от Отца́ Тобо́ю происходя́ща.
Кано́н пе́рвый апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

Я́ко учени́к всеизя́щнейший,/ на Кресте́ хоте́нием распе́ншемуся Влады́це твоему́ да́же до сме́рти после́дуя,/ возше́л еси́, ра́дуяся, на высоту́ креста́,// идя́й ше́ствием на Небеса́, блаже́нне апо́столе.
Припев:

Святы́й апо́столе Андре́е, моли́ Бо́га о нас.
Тропарь:

Дверь Еде́ма тебе́ отве́рзеся, и предложи́ся ле́ствица небе́сная,/ и прия́ша тя небе́сныя оби́тели,/ и предста́л еси́, ра́дуяся, апо́столе, Христу́ Жизнода́вцу// о ми́ре моли́твенник изя́щнейший.
Припев:

Святы́й апо́столе Андре́е, моли́ Бо́га о нас.
Тропарь:

Ра́вными просла́вился еси́ страда́ньми Учи́теля твоего́, блаже́нне Андре́е всему́дре,/ кресто́м бо Боже́ственный коне́ц прия́л еси́ и прича́стием Бог был еси́.// Те́мже тя мо́лим о нас при́сно моли́ся.
Припев:

Пресвята́я Богоро́дице, спаси́ нас.
Богородичен:
Из ко́рене Дави́дова прозябла́ еси́ проро́ческаго, Де́во, и Богооте́ческаго,/ но и Дави́да я́ко и́стинно Ты просла́вила еси́,/ я́ко ро́ждшая проро́чествуемаго Го́спода сла́вы,// Его́же пою́ще, досто́йне велича́ем.
Кано́н второ́й апо́стола Андре́я Первозва́нного, глас 1: 
Припев:

Святы́й апо́столе Андре́е, моли́ Бо́га о нас.
Тропарь:

И́же мре́жу распростры́й та́инственнаго Боговиде́ния/ и я́ко ры́бы в ней улови́вый добро́тами небе́сных разуме́ний,// моли́, свя́те, Святу́ю Тро́ицу источи́ти и нам очище́ние.
Припев:

Святы́й апо́столе Андре́е, моли́ Бо́га о нас.
Тропарь:

Благодари́м язы́цы, тобо́ю просве́щшиися и от земли́ на Небеса́ тобо́ю возведе́ннии,/ служе́ния бо вра́жия отсту́пльше, бы́хом соприча́стницы святы́х А́нгел,// Госпо́дния же сла́вы о́бщницы.


Сла́ва Отцу́ и Сы́ну и Свято́му Ду́ху.
Троичен:

Триипоста́сное Естество́ и Неразде́льную Сла́ву, в Божестве́ Еди́ном пева́емую,/ непреста́нно на Небеси́ и на земли́ Тро́ицу неразлу́чную просла́вим,// с Сы́ном Отцу́ и Ду́ху покланя́ющеся благоче́стно.


И ны́не и при́сно и во ве́ки веко́в, ами́нь.
Богородичен:
Под Твое́ благоутро́бие прибега́ющия ве́рою/ и покланя́ющияся благоче́стно Сы́ну Твоему́, Де́во Богороди́тельнице,/ Того́ я́ко Бо́га ми́ра и Го́спода моли́// от тле́ния и бед изба́вити и вся́ких напа́стей.
Катава́сия, глас 1:

Хор:

Та́инство стра́нное ви́жу и пресла́вное:/ Не́бо – верте́п, Престо́л Херуви́мский – Де́ву,/ я́сли – вмести́лище,/ в ни́хже возлеже́ Невмести́мый – Христо́с Бог,// Его́же, воспева́юще, велича́ем.
Ектения́ ма́лая…
Диа́кон: 

Свят Госпо́дь Бог наш…
Ексапостила́рий воскре́сный шесто́й:


Показу́я, я́ко челове́к еси́ Спа́се, по существу́,/ посреде́ став воскре́с от гро́ба,/ и бра́шна сопричасти́лся еси́,/ учи́л еси́ креще́нию покая́ния./ А́бие же к Небе́сному возне́слся еси́ Отцу́,/ и ученико́м Уте́шителя посла́ти обеща́л еси́, Пребоже́ственный Богочелове́че.// Сла́ва Твоему́ воста́нию.
Свети́лен апо́стола, подо́бен:  "Ду́хом во святи́лищи":


Сло́во Пребезнача́льное обре́т тя, всеблаже́нне,/ первозва́нна показа́ всех апо́столов, Андре́е приснопа́мятне,/ и, Сего́ стопа́м возсле́дуя, показа́лся еси́ путево́ждь заблу́ждших,// к Небе́сному сия́ возводя́ Боже́ственному ше́ствию.


Сла́ва Отцу́ и Сы́ну и Свято́му Ду́ху 
Другой свети́лен апо́стола, подо́бен:  " Жены́ услы́шите":


Петро́ва скро́вника, учениико́в перве́йшаго,/ самови́дца и слугу́ бы́вшаго Сло́ва, Андре́я апо́стола пресла́вно восхва́лим,/ язы́ки бо просвети́ и, ра́спят быв,// кончи́ну подъе́млет, я́ко учени́к Влады́ки.


И ны́не и при́сно и во ве́ки веко́в. Ами́нь.

Богоро́дичен воскре́сного ексапостила́рия:


Творе́ц созда́ния, и Бог всех,/ плоть челове́ческую прия́т от пречи́стых крове́й Твои́х, всесвята́я Де́во,/ и истле́вшее мое́ все естество́ новосоде́ла,/ па́ки я́коже пре́жде рождества́ оста́вль по рождестве́./ Те́мже Тя ве́рно вси восхваля́ем, зову́ще:// ра́дуйся, Влады́чице ми́ра.

